
ANNOTATSIYA 
Mazkur maqolada oliy ta’lim sifatini baholash va boshqarishda sotsiologik monitoringning 

o‘rni, mazmuni hamda metodologik asoslari tahlil etiladi. Zamonaviy raqamli iqtisodiyot sharoitida 
raqobatbardosh kadrlar tayyorlash ta’lim tizimi sifatiga bevosita bog‘liq ekani asoslab beriladi. 
Monitoring ta’lim sifati holatini doimiy kuzatish, baholash va prognozlashning samarali mexanizmi 
sifatida yoritiladi. Maqolada monitoringning subyektlari va obyektlari, maqsadi, mezonlari hamda 
baholash ko‘rsatkichlari tizimli yondashuv asosida tahlil qilinadi. Shuningdek, diagnostika va 
ekspertiza metodlarining ta’lim sifatini aniqlashdagi ahamiyati ochib beriladi. Muallif ta’lim 
monitoringini modernizatsiya qilish zarurati va mavjud muammolarni bartaraf etish bo‘yicha ilmiy-
amaliy xulosalar beradi.   

Kalit so‘zlar: ta’lim sifati, oliy ta’lim, sotsiologik monitoring, ta’lim monitoringi, baholash 
mezonlari, diagnostika, ekspertiza, ta’lim tizimi, kvalimetrik yondashuv, ta’limni boshqarish 

ТЕОРЕТИКО-МЕТОДОЛОГИЧЕСКИЕ ОСНОВЫ СОЦИОЛОГИЧЕСКОГО 
МОНИТОРИНГА ОЦЕНКИ КАЧЕСТВА ВЫСШЕГО ОБРАЗОВАНИЯ 

 
АННОТАЦИЯ 

В статье рассматриваются теоретико-методологические основы социологического 
мониторинга качества высшего образования в условиях модернизации образовательной 
системы. Обоснована роль мониторинга как эффективного инструмента постоянного 
наблюдения, оценки и прогнозирования состояния образовательного процесса. 
Подчеркивается, что развитие цифровой экономики и подготовка конкурентоспособных 
специалистов напрямую зависят от качества высшего образования. Анализируются субъекты 
и объекты мониторинга, его цели, критерии и показатели оценки. Особое внимание уделяется 
диагностическим и экспертным методам как важным элементам системы мониторинга 
качества образования. Выявлены основные проблемы практического применения 

мониторинга и предложены направления его совершенствования. Сделан вывод о 
необходимости комплексного и системного подхода к оценке качества высшего образования. 

Ключевые слова: качество образования, высшее образование, социологический 
мониторинг, мониторинг образования, критерии оценки, диагностика, экспертиза, 
образовательная система, квалиметрический подход, управление образованием. 

THEORETICAL AND METHODOLOGICAL FOUNDATIONS OF SOCIOLOGICAL 

MONITORING IN ASSESSING THE QUALITY OF HIGHER EDUCATION 
 

ABSTRACT 
The article examines the theoretical and methodological foundations of sociological 

monitoring of higher education quality in the context of educational modernization. The role of 
monitoring as an effective tool for continuous observation, evaluation, and forecasting of educational 
processes is substantiated. It is emphasized that the development of the digital economy and the 
training of competitive professionals depend directly on the quality of higher education. The study 
analyzes the subjects and objects of monitoring, its goals, criteria, and evaluation indicators within a 
systemic approach. Special attention is paid to diagnostic and expert assessment methods as key 
components of quality monitoring. Existing challenges in implementing monitoring practices are 
identified, and recommendations for improving the higher education quality assessment system are 
proposed. 

Key words: education quality, higher education, sociological monitoring, educational 
monitoring, evaluation criteria, diagnostics, expertise, education system, qualimetric approach, 
education management 

 
KIRISH 
Dunyoda taʼlim sifatini baholash va istiqbolini belgilash masalalariga alohida eʼtibor 

qaratilmoqda va shu maqsadga xizmat qiladigan barcha usul va vositalardan, birinchi navbatda, 
sotsiologik monitoringdan keng foydalanilmoqda. Taʼlim sotsiologiyasining tarkibiy qismi boʻlgan 
taʼlim sifati monitoringi oxirgi oʻn yilliklar mobaynida muayyan darajada rivojlandi, sezilarli 
yutuqlarga erishildi. Koʻplab mutaxassislar oliy taʼlim sifatining yaxlit modelini yaratish, taʼlim 
sifatini baholashning yangi texnologiyalarini ishlab chiqish zarurligi toʻgʻrisida fikr yuritmoqdalar.  

Jahondagi rivojlangan davlatlar tajribasi har qanday iqtisodiy oʻsishning eng muhim omili 
asta-sekin tugab borayotgan tabiiy zahiralar emas, bitmas-tuganmas hisoblangan inson omili 
ekanligidan, millatning ilmiy salohiyati va yuksak malakali kadrlar zahirasi ekanligidan dalolat 
bermoqda. Fan va texnika, innovatsion texnologiyalar asosida barpo boʻlayotgan raqamli iqtisodiyot 
yuqori darajada rivojlangan taʼlim tizimiga, birinchi navbatda, oliy taʼlim tizimi sifatiga bogʻliqdir. 
Binobarin, oliy taʼlim sifatini muttasil yuksaltirish, kadrlar malakasini doimiy ravishda oshirib borish, 
faqat bugun emas, balki ertangi kun ehtiyojlarini xam qondiradigan mutaxassislar tayyorlash, jahon 
oliy taʼlim tizimi oldida turgan dolzarb vazifa hisoblanadi.  

Mamlakatimizda taʼlim tizimini, xususan oliy taʼlimni tubdan isloh qilish davlat siyosatining 
ustuvor yoʻnalishiga aylandi. Milliy statistika qoʻmitasi maʼlumotiga koʻra, 2024/2025 oʻquv yili 
boshiga (filiallarini ham hisobga olgan holda) Oʻzbekistonda 222 ta oliy taʼlim muassasasi faoliyat 
yuritmoqda. Bu koʻrsatkich 2015/2016 oʻquv yili bilan taqqoslaganda sezilarli oʻsishni koʻrsatmoqda 
– oʻshanda oliy oʻquv yurtlari soni bor-yoʻgʻi 69 tani tashkil etgan. Shu tariqa, soʻnggi oʻn yil ichida 
oliy taʼlim muassasalari soni 153 taga koʻpaydi va 3,2 barobarga oshdi [1]. Mana shu miqdor 
oʻzgarishlari sifat oʻzgarishiga olib kelishi uchun oliy taʼlim tizimini baholab borish, monitoring 

qilishning tamomila yangi va benuqson mexanizmi joriy etilishi zarur hisoblanib, undan samarali 
texnologiya sifatida foydalanish muhim ilmiy-amaliy ahamiyat kasb etadi. 

“Monitoring” atamasi xalqaro hujjatlarda rasman ishlatila boshlaganiga roppa-rosa 55 yil 
toʻldi [2]. Shu yarim asr ichida ham faoliyat turi, ham tadqiqot usuli, ham baholash va bashorat qilish 
mexanizmi sifatida bu tushuncha kirib bormagan biror ijtimoiy soha, biron bir ishlab chiqarish 
tarmogʻi qolmadi. Etimologik jihatdan inglizcha “monitor" soʻzi “tekshirish uskunasi”, “muntazam 
tekshirib bormoq”, “oldga qarovchi", “ogohlantiruvchi”  maʼnosini beruvchi lotincha “monitoring” 
soʻzi hozirda turli maʼnolarda qoʻllanilmoqda. Muayyan oʻzgarishlarni doimiy kuzatib borish 
mexanizmi sifatida monitoring har qanday jabhada amalga oshiriladi, biroq sohalar monitoringi oʻz 
mazmuni, tashkil etilishi, amalga oshirilishi va olingan maʼlumotlarni amalda qoʻllashi bilan bir-
biridan farq qiladi. 

METODOLOGIYA 
Zamonaviy tadqiqotchilarning fikriga koʻra, “monitoring” tushunchasi pedagogikaga yaqin 

boʻlib, uning mohiyati va amalga oshirish mexanizmlarini tavsiflashda turli yondashuvlar mavjud. 
Uni kuzatish orqali (O.Garanina, O.Rumyanseva, L.Shadrinava boshqalar) [3], nazorat qilish orqali 
(I.Glushko, T.Zuyeva va boshqalar) [4], diagnostika orqali (V.Saprika, I.Shapavalova, 
L.Shmigirilova va boshqalar) [5], ekspertiza orqali (V.Boykov, A.Reshetnikov va boshqalar) [6] 
tavsiflashga harakatlar mavjud. Amaliyotchilar boshqaruvni oʻrganish va axborot bilan taʼminlash 
orqali monitoring tushunchasiga aniqlik kiritishga uringanlar. Shu bilan birga, taʼlim jarayonini 
tadqiq etish va islohot qilishda oʻzbek olimlaridan N.S.Alikariyev, M.B.Bekmurodov, A.J.Xolbekov, 
A.N.Alikariyeva, V.A.Xakimov, B.Sh.Usmonov, S.A.Alimsaidova, R.I.Xalmuradov, 
F.M.Ahmedova, D.Roʻziyeva, A.A.Kabulov, U.N.Tashkenbayev, N.R.Raxmonov, D.M.Umarova, 
S.A.Ibragimovalar [7] faoliyat olib borishgan.  

Taʼlim muammolari qiyosiy tahlil etilganda Yevropalik olimlarning fikri diqqatga sazovordir. 
Xorijiy klassik olimlar E.Dyurkgeym, G.Spenser, T.Parsons, P.Sorokin, M.Veber, P.Burde, 
E.Gusserl, A.Shyus, M.Sheler va R.Merton tadqiqotlarida fenomenologiya nuqtayi nazaridan taʼlim 
tizimlarini tahlil qilish, taʼlim-tarbiyaning ahamiyati, taʼlim va jamiyat oʻrtasidagi munosabatlar, 
taʼlimning ijtimoiy mehnat taqsimoti bilan uzviy bogʻliqligini taʼlim sotsiologiyasining gʻoyalari va 
nazariy asarlarida oʻrganganligini kuzatish mumkin [8]. Albatta ularning ilgari surgan konsepsiyalari 
va qarashlari oliy taʼlimni oʻrganishda metodologik ahamiyatga ega. Ijtimoiy haqiqatni bilim 
sotsiologiyasi asosida qurishning zamonaviy nazariyasi va metodikasi P.Berger va T.Lukman 
asarlarida yoritilgan [9].  

ASOSIY QISM 
Maʼlumki, sotsiologik monitoring jamiyatda yuz berayotgan oʻzgarishlarni kuzatib borish, 

ommaning fikrini oʻrganish va tahlil qilishdir. Bunda ijtimoiy muhit holatini aks ettiruvchi muayyan 
koʻrsatkichlar haqida maʼlumot toʻplanadi va natijalar dinamikasi standart koʻrsatkichlar bilan 
taqqoslanadi va tahlil qilinadi. Bu jamiyat hayotining turli qirralarining rivojlanish qonuniyatlarini 
ochib berishga imkon beradi. Demak, monitoring oʻtkazish sotsiologiyada obyektiv axborotlarga  ega 
boʻlishga intilish va xolis analitik-baholash funksiyalarini bajaradi. 

Har qanday tizim mustaqil rivojlangan sari oʻzini yuzaga keltirgan ijtimoiy struktura bilan 
uning bogʻliqligi zaiflashadi, aloqalari uzoqlashib boradi. Yigirmanchi asrning ikkinchi yarmidan 
boshlab ishlab chiqarish jadal yuqorilab, fan va texnologiyalar beqiyos darajada oʻsib ketdi, biroq 
kadrlar tayyorlash tizimi eskiligicha qoldi. Yetkazib berilayotgan mutaxassislar raqamli iqtisodiyot 
talablariga javob bera olmay qoldi. Kadrlar raqobatbardoshligini taʼminlash, ish beruvchilarning 
talablariga mos keladigan xodimlar yetishtirish kechiktirib boʻlmaydigan, eng dolzarb vazifa boʻlib 
qoldi. Ushbu ijtimoiy zarurat oliy taʼlim sifatini baholash, monitoring qilish va sifatini oshirishni 
nazorat qilishning zamonga mos mexanizmini yaratishni taqozo etmoqda. 

Monitoringning integral va tizimni shakllantiruvchi funksiyalari haqida fikr yuritilganda, 
olimlar monitoringni taʼlim tizimidagi tizimni shakllantiruvchi omil sifatida taʼriflaydilar. Bu 
funksiya taʼlimni boshqarish vazifasini, yaʼni tizimda sodir boʻlayotgan jarayonlarning 
xususiyatlarini, taʼlimdagi jarayonlarning yaxlitligi va oʻzaro bogʻliqligini taʼminlaydi.  

Monitoring tarkibini tizim sifatida oʻzaro bogʻliq elementlar tashkil qiladi. Bularga uni amalga 
oshirish maqsadi, monitoring obyekti, monitoringni tashkil etish va amalga oshirish subyektlari, 
mezonlari va baholash koʻrsatkichlari majmui, axborot yigʻish usullari, monitoring oʻtkazishni 
taʼminlaydigan oʻzaro aloqalar kiradi. 

Monitoringning subyektlari sifatida taʼlim muassasasi funksional xizmatlari, maʼmuriyati, 
oʻqituvchilar, hatto talabalar va ularning ota-onalari, shuningdek, oʻquv jarayoni bilan bevosita 
bogʻliq boʻlmagan, lekin uni amalga oshirishda ishtirok etadigan boshqa shaxslarni (olimlar, taʼlimni 
boshqarish organlari vakillari, va boshqalar) dissertatsiyada eʼtiborga olindi. 

Taʼlim sifati – bu monitoring obyektidir. Subyektlar obyektni oʻrganadi va obyekt, oʻz 
navbatida, subyektlar uchun zarur boʻlgan maʼlumotlar manbai vazifasini bajaradi. Monitoring 
subyektlari obyektga qarab oʻrganish maqsadini belgilaydilar. Ushbu uch turdagi aloqalar zanjiri 
(subyektlar – obyekt, subyektlar – maqsad, obyekt – maqsad) tizimni tashkil qiladi va ular monitoring 
tizimining yaxlitligini, amalga oshirilishini taʼminlaydi va yangilangan taʼlim muhitini yuzaga 
keltiradi.  

Monitoring tizimini tashkil qiluvchi eng muhim element – bu mazkur tizimning maqsadidir. 
Tizim samarali ishlashi uchun maqsadni aniq belgilab olish kerak. Maqsadning mavjudligi 
monitoring oʻtkazishda hal qiluvchi element hisoblanadi. Maqsad, tadqiqotning markaziy boʻgʻini 
sifatida, monitoring tizimining boshqa barcha elementlarini qamrab oladi. Maqsad asosida baholash 
mezonlari va koʻrsatkichlari aniqlanadi, tadqiqot usullari tanlanadi, monitoring oʻtkazish tartibi ishlab 
chiqiladi, maʼlumotlar tahlil qilinadi, talqin qilinadi va foydalaniladi. 

Sotsiologik monitoring taʼlim tizimining holati va faoliyati toʻgʻrisida maʼlumotni toʻplash, 
qayta ishlash, saqlash va tarqatish shaklidir, u taʼlim sifatini muttasil baholab borish, uning 
rivojlanishini prognoz qilishni taʼminlaydi. Ayrim mutaxassislar sotsiologik monitoring taʼlimni 
modernizatsiyalashning samarali uslubiga aylanib borayotgani, yagona taʼlim tizimining saqlanib 
qolishi va mustahkamlanishini taʼminlayotganini haqli ravishda taʼkidlab, taʼlim monitoringi 
obyektlari qatoriga oliy taʼlim bitiruvchisining maʼlumot darajasi, taʼlim muhiti va taʼlim tizimini 
kiritadilar [10].  

Bizning fikrimizcha, monitoring obyektlarini bunday cheklab qoʻyish notoʻgʻri, zero, taʼlim 
sifati ikki-uch emas, balki oʻnlab, yuzlab parametrlar asosida baholanishi mumkin. Darhaqiqat, 
monitoring taʼlimning barcha subyektlariga samarali taʼsir koʻrsatadigan vosita boʻlib, taʼlim tizimini 
takomillashtirish va uning sifatini boshqarishning zamonaviy usuli ekani shubhasiz. Biroq, uni 
amaliyotda qoʻllash bir qator muammolar, qiyinchiliklar bilan bogʻliq.  

Ushbu masala boʻyicha adabiyotlarni [11] tahlil qilish shuni koʻrsatadiki, “monitoring” 
tushunchasi undan umumiyroq – “talabalar bilimini tekshirish va qayd etish” tushunchasiga aylangan. 
U miqdoriy jihatdan “bilim va koʻnikmalarni baholash”ni, u esa, “bilim va koʻnikmalarni nazorat 
qilish va hisobga olish”ni nazarda tutadi. Bunday baholash va nazoratdan maqsad – talabalar 
tomonidan taʼlim standartlariga erishish darajasini aniqlash va taʼlim sifatini diagnostika qilish, taʼlim 
sifatini monitoring qilish va nihoyat “kvalimetrik monitoring” oʻtkazishdan iborat.  

Biz quyida monitoringni tavsiflashda eng koʻp qoʻllanadigan tushunchalarga qisqacha sharx 
beramiz: 

Diagnostika – taʼlim sifatiga tashhis qoʻyish, uning barcha parametrlari haqiqiy holati 
toʻgʻrisida toʻliq tasavvurga ega boʻlish, “ogʻriqli nuqta”larni aniqlash usuli. Buning uchun oʻqitish 
natijalari,  talabalarning oʻzlashtirish darajasi aniqlanadi, taʼlim-tarbiya jarayonining samaradorligi 
baholanadi, bir qator koʻrsatkichlar, mezonlar, belgilar, fazilatlar toʻgʻrisida maʼlumot olib, ular 
differensiyalangan tartibda maʼlum bir guruhlarga ajratiladi [12].  

Ekspertiza metodi – bu maxsus bilim talab qiladigan har qanday masalani tajriba dalillari 
asosida oʻrganish. Ayrim mutaxassislarning fikriga koʻra, innovatsion oʻzgarishlar ekspertiza zarur 
ekanligini koʻrsatadi, bir tomondan, davom etayotgan oʻzgarishlar haqida muvozanatli baholash 
uchun, boshqa tomondan, zamonaviy taʼlim va taʼlim maqsadida amalga oshirish manfaatdor turli 
maqsadli guruhlar talablariga muvofiqligi darajasida namoyon boʻladi. Ekspert baholash usulidan 
prognozlarning barcha turlarida keng foydalaniladi. Bu usul asosida ekspertlarni tegishli ravishda 
tanlash yoʻli bilan turli xil ijtimoiy hodisalar prognozlanadi [13]. Ekspert baholash orqali 

oʻrganilayotgan, tadqiq etilayotgan dolzarb muammolar, loyihalashtirilayotgan obyektlar va mavjud 
holatlar boʻyicha miqdoriy, shuningdek, sifat koʻrsatkichlarini baholash mumkin [14]. 

Tadqiqot obyekti xususiyatlaridan qatʼiy nazar, ekspert shaxsning saviyasi quyidagi 
parametrlar bilan oʻlchanadi: kompetentlik (kasbiy va kvalimetrik vakolat), manfaatdorlik, kreativlik 
(ijodkorlik), ishbilarmonlik, obyektivlik va tahlillilik, konstruktivlik, tafakkur kengligi [15]. Bundan 
tashqari, natijalarni toʻgʻri talqin qilish ham ekspertizaning muhim tarkibiy qismi hisoblanadi. 
Koʻrinib turibdiki, ekspertningsaviyasiga qoʻyilayotgan talablar juda turfa xil va murakkab. Taʼlim 
sohasida esa, mana shunday yuqori malakali ekspertlar yetishmaydi, bu esa, koʻp hollarda vaziyatni 
notoʻgʻri baholashga olib keladi. 

Diagnostik kuzatuvlar va ekspert baholash monitoring tizimi orqali amalga oshiriladi. 
Monitoring usullari, ayniqsa, soʻnggi yillarda faol qoʻllanilmoqda, undan taʼlim sifatini oʻrganish, 
uning kompleks xususiyatlarini tahlil qilishning zamonaviy yondashuvi sifatida, taʼlim tizimining 
rivojlanish va takomillashish salohiyatini aniqlash vositasida sifatida foydalanilmoqda.  

Biroq, bir qator ishlarni tahlil qilish asosida, hali ham faqat mahalliy kuzatuv tizimlari 
mavjudligi haqida gapirish mumkin [16]. Monitoringning har xil turlari va darajalari boʻyicha 
barqaror klassifikatsiya qilish tizimi hali ishlab chiqilmagan. Rossiya adabiyotlarida “taʼlim 
monitoringi” tushunchasiga tobora koʻproq duch kelinadi, uning yoʻnalishlari: sotsiologik, 
psixologik, valeologik, tarbiyaviy va boshqaruv kabilar hisoblanadi [17]. 

Bizning tadqiqotimizdagi taʼlim monitoringi uzluksiz taʼlimning ajralmas tarkibiy qismi 
sifatida tadqiq etiladi. Bir tomondan, bu boshqaruv samaradorligini oshirishga qaratilgan ilmiy 
tadqiqot usuli, taʼlim, tarbiya va taraqqiyot obyektlari va subyektlarining haqiqiy parametrlari va 
xususiyatlarini oʻrganish usuli sifatida qaralishi mumkin; boshqa tomondan, tadqiqot natijalarini 
toʻplash usuli sifatida, ularni oʻquv jarayoni va taʼlim tizimining individual subyektini taqqoslash, 
tahlil qilish va rivojlanishini prognoz qilishga imkon beradi.  

Taʼlim monitoringining asosiy vazifasi – bu bilim, koʻnikma va malakalarni baholash, 
ularning darajasiga berilgan mezon (standart) yoki statistik meʼyorlar bilan oʻzaro bogʻlanadi. Taʼlim 
monitoringi tomonidan taqdim etiladigan koʻp qirrali maʼlumotlar oʻquv jarayonining turli 
subyektlari oʻrtasidagi oʻzaro aloqalar darajasining oshishiga yordam beradi, ushbu subyektlarning 
oʻzini oʻzi baholash va aniqlash, tarbiyalash va rivojlantirish uchun sharoit yaratadi. Bunday holda 
biz tizim va uning quyi tizimlarining butun xarakteristikalarini taʼminlaydigan integral monitoring 
haqida ham gapirishimiz mumkin [18]. 

“Monitoring” tushunchasi monitoring va diagnostika jarayonlari bilan chambarchas bogʻliq. 
Bolonya konvensiyasiga qoʻshilish munosabati bilan davlat va taʼlim muassasasi oldida bilimlarni 
monitoring qilish va baholashning yangi mexanizmlarini oʻzlashtirishdek, dolzarb masala turibdi. 
Shuning uchun, birinchi navbatda, foydalanilgan bilim tizimining asosiy kamchiliklarini taʼkidlash 
muhimdir:  

- oʻqitish texnologiyalari bilan aloqaning yetishmasligi;  
- materialni oʻziga xos sharoitlarda ijodiy qoʻllashga emas, balki uni yodlashga yoʻnaltirilgan 

yondashuv;  
- oliy taʼlim koʻrsatkichlarini belgilash nuqtayi nazaridan taʼlim muassasalari va 

oʻqituvchilarining subyektivligi;  
- standartlashtirilgan chora-tadbirlarning yetishmasligi va boshqalar.  
Afsuski, avvalgidek, bilimni monitoring qilish va baholash koʻpincha majburlash orqali 

amalga oshiriladi. Anʼanaviy monitoring va baholash tizimini isloh qilishning asosiy yoʻnalishlarini 
quyidagilarda aniqlash mumkin:  

- taʼlim oʻlchovlarining ilmiy nazariyalariga asoslangan obyektiv koʻrsatkichlarga oʻtilishi; 
taqdim etilgan materialning talaba tomonidan yodlash darajasini emas, balki talabaning ijodiy 
fazilatlarini aniqlashga imkon beradigan, egallagan bilim va koʻnikmasini amaliyotga qoʻllay olishini 
integral koʻpoʻlchovli baholash tizimi orqali belgilab borilishi; 

- “oʻrtacha” talabaga eʼtibor qaratmasdan, bilimlarni monitoring qilishning individual usullarini 
joriy etish; talabaning shaxsiy yutuqlarini bir martalik notekis bilimlar bilan emas, balki dinamikada 
oʻlchash usulini joriy etish;  

- erishilgan bilimlarning koʻnimaga aylantirilishi va davlat taʼlim standartining tegishli 
talablariga qatʼiyroq rioya etib kuzatilishi;  

- talaba bilimiga erishishda talabaning mustaqil ishlash jarayoni samaradorligini oshirilishi;  
- markazlashtirilgan test sinovlarining taʼlim muassasalari bitiruvchilari va oliy oʻquv yurtlariga 

kirayotgan abituriyentlar bilimini baholash vositasi sifatida tobora ortib borayotganligi.  
Shuni taʼkidlash lozimki, bilimlarni baholashning innovatsion monitoring va baholab borish 

tizimiga oʻtish toʻliq miqyosli eksperimentdan foydalanish mumkin boʻlgan harakatlar ketma-
ketligini yaratish, turli gʻoyalar va texnologiyalarni ishlab chiqish hamda taʼlim sifatini baholashning 
zamonaviy va samarali tizimini yaratishni oʻz ichiga oladi.  

Bilimlarni baholashning anʼanaviy usuli bilan taʼlim oʻlchovining asosiy farqi shundaki, 
talabalarning baho koʻrsatgichlari va empirik shkala nuqtalari oʻrtasidagi moslikni oʻrnatish jarayoni 
qatorlar xususiyatlari bilan ifodalanadi. Taʼlimni oʻlchashda quyidagi xususiyatlardan foydalaniladi:  

- talabaning baholanadigan xususiyatlari, ularning sinov paytida oʻzlashtirgan bilimlari; 
- talaba koʻnikmalari; 
- oʻlchov birligi – test topshiriqlari;  
- tinglovchilarning son qiymatlarini belgilaydigan empirik operatsiyalar toʻplami;  
- oʻlchov natijasi – test topshiruvchilarning ballari shkalasini belgilash (1- chizma). 

 
1-chizma. Taʼlimni talaba tomonidan egallaganlik xolatini shkalaviy qatorlar 

xususiyatlariga koʻra oʻrganish 
 
Monitoringning har xil turlarini amalga oshirish imkoniyati tegishli boshqaruv tizimlarining 

rivojlanish darajasiga bogʻliq. Zamonaviy ishlarda monitoring koʻpincha oʻlchov jarayonlari va 
oʻquvchilarning oʻquv-bilish faoliyati natijalarini baholash bilan bogʻliq boʻlib, monitoringning 
barcha turlarining tarbiyaviy aloqasi asosiy omildir [19].  

Taʼlim sifatini kompleks monitoring qilish talabalar, oʻqitish, taʼlim muassasalari, taʼlim 
tizimlarini oʻz ichiga olishi mumkin va uni baholashda avvalambor, erishilgan taʼlimiy darajaning 
meʼyorga muvofiqligi, talabalarning yutuqlari - davlat taʼlim standartlari, statistika normalariga 
mosligi va shuningdek, talabgorlarning soʻrovlariga tayaniladi [20].  

Taʼlim yutuqlarida erishilgan sifatini tekshirish, monitoring qilish, oʻlchash asosan miqdoriy 
maʼlumotlarni, shu jumladan, uzoq muddatli kuzatuv va statistik natijalar asosida taʼlim tizimining 
natijalarini olishni nazarda tutadi. Bunday maʼlumotlar asosida sifatli tahlil, xulosalarni 
shakllantirish, oʻquv jarayonini takomillashtirish boʻyicha boshqaruv qarorlarini izlash va qabul 
qilish va uni amalga oshirish shartlari amalga oshiriladi.  

Taʼlimni talaba tomonidan egallaganlik 
holatini shkalaviy qatorlar xususiyatlariga 

koʻra oʻrganish 

Talaba erishgan boshqa 
taʼlimiy yutuqlar 

Oʻlchov natijasi 

Test topshiriqlari Talabaning 
koʻnikmalari 

Talabaning 
baholanish 

xususiyatlari 

Talabaning ijtimoiy-
intellektual faoliyati Talabalarning oʻzlashtirish bilimlari 

Empirik 
operatsiyalar 

toʻplami 

Koʻpgina ekspertlar monitoringni tashkil etishning anʼanaviy monitoring tizimidagi muhim 
kamchiliklarni qayd etishadi: monitoring qilish usullaridan oqilona foydalanish, didaktik maqsadga 
muvofiq ish tuta olmaslik, mavzu materialining oʻziga xos xususiyatlari va ish sharoitlarini bilmaslik, 
tizimli yondasha bilmaslik, baholashning yagona vositalari va mezonlariga tayanmaslik va hokazo. 

Kvalimetriyada monitoring maʼlumotlarini taʼlim yoʻnalishlarining individual xususiyatlari 
asosida tahlil etish, shuningdek, tadqiqot obyektlarining umumiy populyatsiyasiga doir maʼlumotlar 
bilan taqqoslash imkoniyati mavjuddir. Hozirgi vaqtda monitoring tizimi, ayniqsa, kvalimetrik va 
koʻpbosqichli monitoring tizimi, uning nazariy asoslanishiga ham, uni amalga oshirish uchun 
metodlar, texnologiyalar va amaliyotni ishlab chiqishga ham muhtoj [21].  

XULOSA 
Yuqoridagi mulohazalardan kelib chiqib, taʼlim sifatini monitoring qilishdan koʻzlangan 

maqsad – mana shu sifat koʻrsatkichlari qaysi omillar taʼsirida, qanday ijtimoiy va tarbiyaviy vositalar 
yordamida amalga oshirilishi mumkin, degan savolga asosli, ilmiy javoblarnishakllantirishdan iborat. 
Buning uchun taʼlim jarayonidagi ijobiy va salbiy tendensiyalarni kuzatish, ijobiy taʼsirni 
kuchaytirish, salbiy taʼsirlarni bartaraf etishga koʻmaklashadigan mexanizmni yaratish zarur. Taʼlim 
jarayonining shu paytgacha foydalanilmagan imkoniyatlari ishga solinsa, oliy maktab 
bitiruvchilarning kasbiy tayyorgarligi yuksaladi, bu esa, taʼlim sifatini baholaydigan asosiy mezondir. 

